
Landsfundur
Síða 7

Borg­
arstjórar 
framvegis 
á tingi

Ítróttur
Síða 20-21

Mari­
anna kundi 
mist armin

Í morgin fer løgtingið eftir øllum at 
døma at fella uppskotið hjá teimum 
báðum fólkaflokstingfólkunum 
í Klaksvík, Jákupi Mikkelsen og 
Gunnleyg Mercedis Gunnleygsdótt­
ir um at nokta borgarstjórum í full­
tíðarstarvi eisini at sita á løgtingi.

Rættarnevndin hevur viðgjørt 
málið, og meirilutin í rættarnevnd­
ini mælir frá at samtykkja tað. Og 
meirilutin í rættarnevndnini eru 
øll umboðini uttan annar uppskots­
stillarin sjálvur, Elsebeth Mercedis 
Gunnleygsdóttir.

Gott nokk eru bæði Kristin 
Michelsen, borgarstjóri á Tvøroyri, 
og Magnus Rasmussen, fyrrverandi 
borgarstjóri í Runavík, í meiriluta­

num. Men meirilutin er so greiður, 
at als eingin ivi er um, at uppskotið 
í morgin fellir, tá tað kemur til at­
kvøðugreiðslu.

Meirilutin vísir á, at borgar­
stjórar verða fyri demokratiskum 
mismuni í mun til aðrar borgarar í 
landinum.

Eisini vísir meirilutin borgara­
skylduna í sambandi við komm­
unuval. Ikki fyrr enn ein borgari 
hevur sitið tvey valskeið í einum 
kommunustýri, kann hann nokta 
fyri at verða upp- stillaður aftur. 
Borgaraskyldan eigur ikki á nakran 
hátt at kunna gerast ein forðing hjá 
nøkrum fyri at taka sæti á Løgtingi, 
heldur meirilutin.

Meirilutin heldur ikki, at tað er 
upp til Løgtingið at gera av, um ein 
borgari, sum er fólkavaldur bæði í 
einum bý- ella bygdaráði og á Løg­
tingi, megnar at liva upp til tað 
álitið, sum veljararnir í báðum før­
um hava sýnt honum – sama um 
kommunali sessurin er sum van­
ligur bý- ella bygdar- ráðslimur ella 
sum borgarstjóri.

Tað er eingin ivi um, at borgar­
stjórar fáa gegnistrupulleikar, tá 
teir bæði skulu tæna eini ávísari 
kommunu og landinum. Men ringt 
er eisini at skera yvir ein kamb og 
nokta borgarstjórum sæti á tingi. 
Her hevði verið nógv rímuligari, at 
flokkarnir høvdu sín egna politikk 

á økinum. Tað hava eitt nú Javn­
aðarflokkurin, Tjóðveldi og Sam­
bandsflokkurin havt, tá tað snýr 
seg um fólkatingssessin.

Hinvegin eru tað sanniliga eisini 
onnur áhugamál – sum veljarin 
ikki altíð hevur innlit í, sum ávirka 
tingfólk og teirra avgerðir í løg­
tinginum. Tí er hetta eitt trupult 
mál at lóggeva um, tá tað er fólkið, 
sum velur – í hesum føri fýra borg­
arstjórar á ting.

Tí má uppgávan at loysa trupul­
leikan liggja hjá flokkunum sjálv­
um.

FLOKKARNIR EIGA FLØKJUNA

Fyrilestur um 
Gudmund Bruun, 
Emil Joensen 
og Janus Øss­
ursson verður í 
Hoyvíkar kirkju 
í annaðkvøld.

Í annðakvøld, týskvøldið 
19. apríl, klokkan 19.30 verð­
ur áhugaverd Miðvika í 
Hoyvíkar kirkju, har Sverri 
Steinhólm, prestur, fer halda 
fyrilestur um teir tríggjar 
samtíðarmenninar, Gud­
mund Bruun, Emil Joensen 
og Janus Øssursson. Allir 
tríggir høvdu ein týðandi 
leiklut í arbeiðnum hjá 
Santa Ólavs kirkjuliði og 
Kristiliga Ungmannafelag­
num í Keypmannahavn. Í 
fyrilestrinum kemur Sverri 
eisini inn á teirra mentunar- 
og kristiligu ávirkan bæði í 
Føroyum og í Keypmanna­
havn.

Tá Santa Ólavs kirkjulið í 
Keypmannahavn í november 
í fjør fylti 100 ár, varð ljós 
varpað á hesar tríggjar und­
angongumenninar. Tá helt 

Sverri Steinhólm fyrilestur 
um Ungmannafelagið. 

Í sambandi við sín guð­
frøðilestur í Keypmanna­
havn, skrivaði Sverri høv­
uðsuppgávur um ávikavist 
Santa Ólavs føroyska kirkju­
lið í Keypmannahavn, við 
serligum atliti til Gudmund 
Bruun og arbeiði hansara 
millum føroyingar í Dan­
mark, og Hitt Føroyska 
Kristiliga Ungmannafelagið 
í Keypmannahavn, við ser­
ligum atliti til Emil Joensen 
og hansara tulking av “tí før­
iska” og “tí kristiliga”.

Kirkjuliðið varð stovnað 
1915 og Ungmannafelagið í 
1918. Um tað mundið vóru 
tað bara tvey virkin fel­

øg millum føroyingar í 
Keypmannahavn: Føringa­
felag – stovnað 1881 og Stud­
entafelagið – stovnað 1910. 
Gudmund Bruun var við til 
at stovna Studentafelagið 
og Emil og Janus sótu fleiri 
setur í nevndunum í hesum 
feløgum.

Fyrilesturin um teir 
tríggjar undangongumenni­
nar verður sum sagt í Hoy­
víkar kirkju nú týskvøldið 
klokkan 19.30. Aftaná verður 
drekkamunnur í kirkju­
kjallaranum, og tá verður 
eisini høvi at seta Sverra 
Seinhólm spurningar.

– Øll eru hjartaliga væl­
komin, siga fyrireikararnir.

Fyrilestur um teir tríggjar 
undangongumenninar

Ikki er neyðugt at lóggeva 
borgarstjórarnar úr tinginum

Kjartan Thomassen er í 
dag farin frá sum stjóri á 
Elektron og hevur tikið við 
starvinum sum tekniskur 
stjóri í fyritøkuni. 

Hann fer sostatt aftur 
í starvið, sum hann røkti, 
áðrenn hann tók við stjóra­
starvinum í 2014.

Av persónligum ávum 
fer Kjartan Thomassen tó 
at vera í farloyvi næstu tíð­
ina.

Ulla Joensen er sam­
stundis sett sum fyribils­
stjóri eftir Kjartan. 

Ulla hevur síðani 2002 
starvast sum fíggjar- 
og fyrisitingarleiðari á 
Elektron, har hon eis­
ini hevur verið partur av 
dagligu leiðsluni í fyritøk­

uni. Í sambandinum við 
viðskiftafólk  og aðrar sam­
starvspartar hevur Ulla eis­
ini verið við til at mynda 
Elektron, skrivar felagið í 
tíðindaskrivi.

Ulla nýggjur 
stjóri á Elektron

Ulla Joensen tók í dag við 
sum fyribilsstjóri á Elektron

Kjartan Thomasen er nú farin aftur í gamla 
starvið sum tekniskur stjóri á Elektron


